
Вовед:
Кожниот прик-тест (SPT) претставува стандарден дијагностички метод во алергологијата за идентификација на IgE-посредувани алергии на инхалативни и хранливи алергени. Иако се смета за безбеден и високо информативен, во ретки случаи може да предизвика системски реакции, со проценета инциденца од околу 15 на 100.000 тестирани пациенти. Овие реакции најчесто се јавуваат во првите 15–30 минути по апликацијата на алергенот, што ја нагласува потребата тестирањето да се спроведува во контролирани услови и од стручни лица. Во овој труд се прикажува случај на системска алергиска реакција по прик-тест со хранливи алергени кај пациентка со анамнеза за повремени алергиски симптоми.
Приказ на случај:
Се работи за 37-годишна пациентка која се жалеше на повремено чувство на јадеж, осип по телото и благ оток на усните. Во рамки на дијагностичката постапка беше изведен прик-тест со стандардна панел серија на хранливи алергени, со позитивна реакција на јајце, какао, бадем и лешник. Петнаесет минути по тестирањето, пациентката разви локална уртикација, генерализиран пруритус, чувство на малаксаност и лесна диспнеа. Веднаш беше применета антиалергиска терапија, со што симптомите се повлекоа во рок од 30 минути. Пациентката беше задржана под набљудување во траење од два часа, без дополнителни компликации и со целосно закрепнување.
Дискусија:
Системските реакции по SPT се ретки, но потенцијално сериозни. Овој случај ја потврдува важноста на детална анамнеза, внимателна проценка на ризик и навремено препознавање на симптомите. Според достапните податоци, ваквите реакции се јавуваат кај помалку од 0,02% од тестирани пациенти, најчесто кај лица со висока сензибилизација кон протеински алергени од храна. Потребно е присуство на обучен персонал и опрема за итна терапија при секое тестирање.
Заклучок:
Прик-тестот е безбеден, но не е целосно без ризик. Навременото препознавање и третман на реакциите се од суштинско значење за безбедноста на пациентите и за унапредување на клиничките протоколи во алерголошката пракса.

